
        
            
                
            
        

    
	АЛТАН ҮСТ ОХИН

	(Чех ардын үлгэрүүд)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1956 онд эрхлэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ҮСТ ОХИН

	Эрт урьд цагт адгуусан амьтны хэлийг мэддэг ухаантай цэцэн хаан байж гэнэ.

	Амьтны хэлийг хаан ийнхүү сурчээ. Нэгэн өдөр сагстай загас барьсан эмгэн, хаанд бараалхаж:

	— Энэ загасыг шаруулж зоогло! Тэгвэл та хөрст газраар явдаг, хөх тэнгэрт нисдэг, хөлгүй тэнгист шумбадаг, амьд амьтан бүхний хэлийг мэддэг болно гэжээ. Хэн ч мэддэггүй юмыг сурах болсондоо хаан хязгааргүй баярлаж, эмгэнийг харамгүй сайн шагнажээ. Тэгээд зарц Иржикээ дуудан ирүүлж загасаа шаруулахаар өгөхдөө:

	Энэ загаснаас чи өчүүхнийг ч амсаж болохгүй шүү. Эс тэгвэл бөөрөнхий толгойг чинь авна гэж хэлжээ.

	Ингэж хориглоход нь зарц Иржик ихэд гайхан «Хүн болсноос хойш эрээн могойтой адил ийм загас үзсэнгүй. Бас хийж байгаа хоолныхоо амтыг үздэггүй тогооч байж болох уу даа!» гэж дотроо боджээ.

	Ийнхүү загасаа болоход Иржик, өчүүхнийг аваад амандаа хийсэн тэр даруй, бидэнд бас жаахныг өгнө үү? гэж нарийхан дуугаар гуйхыг сонсоод, эргэж харвал, гал тогооны газар ялаанаас өөр юу ч үгүй ажээ. Мөн гудамжинд

	— Хаашаа явах нь вэ? хаашаа явах нь вэ? гэсэн бүдүүн дуу сонсогдож, 

	— Тарианы талбай дээрх тээрмийн зүг явъя. Тарианы талбай дээрх тээрмийн зүг явъя гэж түүнд арай нарийвтар дуугаар хариу өчих нь дуулдав.

	Нэгэн эр галуу, сүрэг эм галууныхаа хамт байхыг зарц Иржик цонхоор харах зуураа, «Ийм учиртай загас байсан юм бий» гэж аман дотроо шивнэлээ. Хэргийн учир чухам юунд байгааг сая мэдэж дахин нэг хэсгийг авч идээд хааны ордонд хоолыг нь авчирч ширээн дээр огт ажиггүй тавьжээ.

	Хаан хоолныхоо дараа Иржикээр морио эмээллүүлээд хөдөө хээр зугаалахаар мордохдоо бас зарцаа дагуулан явжээ. Хаан түрүүнд нь, Иржик хойноос нь дагаж явлаа. Ногоон зүлгэн дээгүүр бөмбөн шогшиж яваад Иржикийн морь толгой хаялж, газар цавчилж:

	— Найзаа! Өндөр уулын дээгүүр дүүлээд л гармаар санагдах юм гэж янцгаахад, 

	— Би ч гэсэн тэгмээр л байна. Харин ухас хийчихвэл нуруун дээр минь байгаа өвгөн ойчоод хүзүүгээ булгалчихна байхдаа гэж хааны морь хариу янцгаахад, Иржикийн морь дахин:

	Яах вэ дээ, мултарч л байг. Хөгшин хааны оронд залууг тээнэ биз. Энэ яриаг сонсоод Иржикийн инээд үнэн голоосоо хүрч, хаанд сонсогдохгүйгээр, аяархан инээв. Морьдын яриаг мөн нэгэн адил ойлгож явсан, хаан Иржикийн инээж байхыг хараад:

	— Чи юунд инээгээ вэ гэж асуулаа.

	— Эрхэм ноёнтон минь зүгээр, эрт урьдын явдал санагдлаа гэв.

	Гэвч хаан Иржикт хар санажээ. Бас морьдоосоо ч баахан эмээсэн учир гэрийн зүг эргэж иржээ.

	Хаан ордондоо ирээд хундаганд дарс хий гэж Иржикт тушаагаад:

	— Бялхаах юм уу, дундхан хийвэл толгой чинь үлдэхгүй гэж мэдээрэй гэжээ. Иржик лонхтой архийг юүлж эхлэв. Энэ үед бяцхан хоёр шувуу цонхоор нисэн орж ирлээ. Гурван ширхэг алтан үс зуусныгаа, нөгөө нь хөөж гүйцэхэд:

	— Аль, аль! энэ чинь минийх шүү дээ гэхэд, нөгөөх нь, 

	— Өгөхүй, би газраас анх авсан болохоор минийх болно биз дээ!

	— Тэр гуа охин алтан үсээ самнаж байгаад энэ үс унагахыг нь би анх үзсэн юм. Ядахдаа надад хоёрыг нь өг л дөө!

	— Нэгийг нь ч өгөхгүй.

	Тэр даруй хойдох нь урьдахаа гүйцээд, алтан үсийг нь булааж авав. Ийнхүү нисэлт дундаа олзоо булаалдаж байгаад тус бүр нэгэн ширхэг алтан үстэй болоход, үлдсэн нэг нь шалан дээр унахдаа хангинан дуугарсанд Иржик тэр рүү харж байгаад архиа бялхуулчихлаа.

	— За одоо чи амьд явах эрхгүй боллоо. Гэвч энэ алтан үст гуа охиныг олж, миний хатан болгож өгвөл, чамайг өршөөн хэлтрүүлж болно гэж хаан хэлжээ. Иржик юу ч хийх юм билээ дээ? Хаашаа явж эрэхээ мэдэхгүй боловч, хаанд толгойгоо авхуулахгүйн тулд тэр гуа охиныг хайхаар мордох болжээ.

	Морио эмээллэж унаад харсан зүг рүүгээ л явж гарчээ. Яван явсаар нэгэн өтгөн ширэнгэ ойд дөхөж иртэд, түүний захад том бут шатаж байлаа. Түүнийг малчид шатаасан юм байжээ. Бутны дэргэд, шоргоолжны үүр байж, дүрэлзсэн галын оч яг л үүрний дээрээс нь унаж, сандарч тэвдсэн шоргоолжнууд ийш тийш гүйлдэнэ.

	— Иржик минь бидэнд туслаач дээ! Үр хүүхдийнхээ хамт бид шатаж үхэх нь байна гэж шоргоолжнууд мөргөн гуйжээ.

	Иржик мориноосоо бууж бутыг тас хяргаж, галыг унтраасанд шоргоолжнууд, 

	— Баярлалаа, хэзээ нэгэн цагт, бидний тусламж хэрэгтэй бол манийг дурсаарай. Бид тусална гэлээ.

	Иржик ойн дундуур явсаар нэвт гарч өндөр гацуурын дэргэд очжээ. Гацуурын орой дээр хэрээний үүр байв... Дор нь модны ёроолд хэрээний хоёр ангаахай:

	— Манайхан нисээд явчихсан тул бид өөрснөө хоолоо олж идэх хэрэгтэй болоод байна. Гэтэл бид нисэж ч чаддаггүй нялх дорой амьтад юм шүү дээ, Иржик минь бидэнд туслаач! Бидэнд хоол хэрэгтэй байна. Тэгэхгүй бол бид чинь өлсөж үхэх нь байна гэж шулганалдав.

	Иржик даруй мориноосоо бууж, унаж явсан морио илдээрээ цавчиж алаад, махыг нь ангаахайнуудад үлдээсэнд:

	— Чамд баярлалаа. Хэрэв бидний тусламж хэрэгтэй бол манийг дурсаарай гэж хөгжилтэй гуаглалджээ. 

	Иржик цааш явган явах болжээ. Ийнхүү ойн дундуур удтал явж байгаад зах хязгаар нь үл үзэгдэх тэнгисийн зах руу гарч иржээ. Тавьсан торонд нь алтан загас орсон учир тэнгисийн захад хоёр загасчин хэрэлдэж аль аль нь л авах санаатай гэцгээж байв.

	— Энэ чинь миний тор, би үүнийг чинь барьсан шүү дээ гэж нэг нь хашхирахад, 

	— Миний завь байгаагүй, би чамд туслаагүй бол чиний тороор ямар үхсэнээ хийх юм бэ? гээд нөгөөдөх нь дургүйцээд, 

	— Ахин нэг ийм загас барья. Тэр нь чинийх болог гэхэд, 

	— Тэгэх ч үгүй шүү! Харин үүнийгээ надад өгөөд, өөрөө дараагийнхыг нь ав! гэж маргалдаад байхад нь Иржик:

	— Би та хоёрыг эвлүүлье. Энэ загасаа надад худалдаад үнийг нь тэнцүү хувааж ав. Би их үнэ өгнө шүү.

	Ингэж Иржик замдаа хэрэглэхээр, хаанаас авсан мөнгөө бүгдийг нь загасчдад өгөв. Загасчид ашигтай наймаа хийсэндээ баярлаж байлаа. Харин Иржик нөгөө загасыг далайд нь эргүүлэн тавьжээ. Загас хөгжилтэйгөөр сэлэн усанд шумбаснаа эргэж цухуйгаад:

	— Иржик, чамд баярлалаа. Хэзээ нэгэн цагт миний тусламж хэрэгтэй бол намайг дурсаарай. Би ачийг чинь ачаар хариулна гээд далайн долгион дунд орж алга болов.

	— Хаашаа явж байгаа билээ дээ? гэж загасчид Иржикээс асуув.

	— Хөгшин хаандаа, хатан олж өгөхөөр яваа. Түүнд алтан үст гуа охин хэрэгтэй гэнэ. Харин би хаана тийм охин байдгийг нь ч мэдэхгүй байна гэсэнд загасчид:

	— Бид чамд хэлж өгье. Алтан үст гуа охин, тэр арал дээр байгаа болор шилэн ордонд суудаг хааны охин юм. Өглөө бүрийн үүрээр алтан үсээ самнахад нь тэнгэр, далайд туяа цацардаг. Тийшээ очих санаатай бол биднийг ингэж сайхан эвлэрүүлснийг чинь хариуд чамайг тэр арал дээр хүргэж өгье. Тэр хааны арван хоёр охины нэг нь л алтан үстэй шүү. Чи тэдний дотроос түүнийг өөрөө олж авна байх.

	Иржик арал дээр ирмэгцээ, миний хаанд алтан үст охиноо хатан болгож өгнө үү? гэж тэр хаанаас гуйхаар болор шилэн ордонд ирсэнд хаан:

	— Би охиноо хадамд очуулна, харин чи миний өгсөн үүргийг гурван хоногийн дотор, өдөр бүр нэг нэгээр нь биелүүлэх ёстой. Одоохондоо амарч бай, маргааш ажлаа эхэлье.

	Маргааш өглөө нь хаан ирж:

	— Алтан үст охин минь үнэтэй сувдаар хийсэн хүзүүндээ чимэгтэй байсан юм. Гэтэл хэлхээ нь тасраад зүлгийн сахлаг ногоон дунд цөм хаягджээ. Чи түүнийг, нэгийг ч үлдээлгүй цуглуул гэв.

	Иржик зүлгэн дээр ирж харвал их л өргөн уудам ажээ. Мөлхөж тэмтэрсээр өглөөнөөс үд хүртэл эрсэн боловч нэгийг ч олсонгүй учир, 

	— Шоргоолжнууд минь ирж надад тусалдаг ч болоосой доо.

	— Бид энд байна. Чамд туслалгүй яах вэ гээд шоргоолжнууд хаанаас ч ирсэн юм бэ, бүү мэд, Иржикийн хажуугаар гүйлдэж байв.

	— Би энэ ногоон дотор байгаа сувдыг түүх ёстой юм. Тэгсэн нэгийг ч олохгүй байна гэв.

	— Бид түүгээд өгье. Чи хүлээж бай гээд, шоргоолжнууд удалгүй нэгэн атга сувд түүж өгчээ. Иржик сувдаа утсаар хэлхэж эхэлжээ.

	Хэлхэж дуусаад утсаа зангидахаар завдаж байтал түймэрт хөл нь шатсан нэгэн доголон шоргоолж хазганан ирж:

	— Иржик минь азнаж бай! Утсаа битгий зангидаарай. Би чамд нэг сувд авчирлаа гэв.

	Ингээд Иржик, хаанд хүзүүний чимгийг авчирч өгөхөд, хаан тоолж үзээд цөм бүрэн байсан тул:

	— Чи миний өгсөн үүргийг гайхалтай сайн биелүүлжээ. Маргааш чамд өөр даалгавар өгнө гэж хэлжээ. 

	Өглөө нь Иржикийг орж ирэхэд хаан:

	— Миний охин далайд шумбаж байгаад алтан бөгжөө хаяжээ. Түүнийг олж авчирч өг гэв.

	Иржик далайн захад ирж хөвөө хавиар уйтгарлан тэнэж явав. Далай намуухан долгиловч алтан үст охины бөгжийг олох байтугай ёроол нь ч үзэгдэхгүй гүнзгий байжээ. Тэхэд Иржик:

	— Алтан загас минь ирж надад тусалдаг ч болоосой доо! гэв.

	Далайн дунд нэгэн юм гялс хийх шиг болж усны гүнээс алтан загас хөвж ирээд:

	— Би энд байна. Юу хэрэгтэй вэ? Би чамд тусална гэхээр нь, 

	— Би далайн ёроолоос алтан бөгж олох ёстой юм. Гэтэл ёроол нь ч үзэгдэхгүй байна гэж Иржикийн хэлэхэд, 

	— Би саяхан нэг цурхай загастай дайралдлаа. Түүний сэлүүр дээр алтан бөгж байна билээ. Жаахан хүлээж бай, би чамд авчраад өгье.

	Удалгүй, загас далайн гүнээс эргэж ирэхдээ, алтан бөгж авчирч өгчээ.

	Хаан, Иржикийг сайшаан магтаж, гурав дахь өдөр нь бас нэг даалгавар өгчээ.

	— Чи хаандаа алтан үст охины минь авч өгье гэж бодож байгаа бол амь оруулдаг, амь алдуулдаг хоёр рашаан авчирч өг гэв.

	Иржик, рашаан хаана байгааг ч мэдэлгүй, харсан зүг рүүгээ явж байгаад өтгөн ойд иржээ.

	— Хэрээнүүд минь ирж надад тусалдаг ч болоосой доо! гэж мөрөөдсөнд, толгой дээгүүр нь далавчны дэвэлт сонсогдож, хаанаас ч ирснийг бүү мэд, хоёр хэрээ эргэлдэн байж:.

	— Бид энд байна. Чамд юу хэрэгтэй вэ? бид тусалъя гэж гуаглав.

	— Бид амь оруулдаг, амь алдуулдаг хоёр рашаан олох ёстой юм харин хаагуур эрэхээ мэдэхгүй байна гэсэнд хэрээ, 

	— Тэгвэл бид сайн мэднэ, жаахан хүлээж бай.

	Бид авчраад өгье.

	Удалгүй тэд дүүрэн рашаантай хоёр бумба авчирчээ. Нэгэнд нь амь оруулдаг, нөгөөд нь амь алдуулдаг рашаан хийжээ. Иржик азтай явсандаа баярлаж хааны шилтгээн рүүгээ яаран будав.

	Ойн захын харгуйгаар явж байтал аалзны шүлс харагдав. Түүний дунд нэг том аалз суугаад ялааны цус сорж байжээ. Иржик амь алдуулдаг рашаанаасаа авч аалз руу цацсанд үхэтхийн унав. Нөгөө бумбаасаа амь оруулдаг рашаан авч ялаа руу цацсанд тэр ялаа тэмүүлэн байж мултраад дээш нисэхдээ:

	— Намайг аварсан нь чиний аз болжээ. Би байгаа үгүй сэн бол арван хоёр гүнжийн дундаас чи алтан үстийг нь олж чадахгүй байсан гэж дүнгэнэжээ.

	Иржик гурав дахь даалгаврыг нь биелүүлсэн тул хаан охиноо өгөхөөр болж, чи өөрөө олж ав гэлээ.

	Ийнхүү хаан том тасалгаанд Иржикийг оруулахад нь ижилхэн царайтай арван хоёр гуа охин, дугариг ширээ тойрч суусан байлаа. Тус бүр үсээ нуусан цасан цагаан нөмрөгтэй ажээ.

	— За миний охид энэ байна. Эдний дотроос алтан үст охиныг таавал аваад яв! Эс таавал ганцаараа харь гэж хаан хэлэв.

	Иржик яахаа ч мэдэхгүй сандарч байтал чихэнд нь ямар нэгэн юм дүнгэнэх шиг болж, 

	— Ж-ж-ж ширээ тойроод яв. Би чамд зааж өгье гэв. Тэгсэн, энэ нь Иржикийн амь оруулсан ялаа байжээ. Иржикийг ширээ тойрч явахад, хойноос нь ялаа даган нисэж

	— Энэ биш... энэ биш... гэсээр за тэр, энэ өнөө алтан үст охин гэж дүнгэнэлээ.

	— За энэ охиноо надад өг! Би хаандаа үүнийг аваачиж өгье гээд Иржик хашхирахад, 

	— Таажээ гэж хаан хэлэв.

	Ширээний цаанаас охин нь босож нөмрөгөө авахад алтан үс нь сагсалзан намирч газар шүүрлээ.

	Наран мандах мэт эргэн тойрон туяаран гэрэлтэхэд Иржик ч нүдээ аргагүй анилаа.

	Хаан охиндоо замд хэрэглэгдэх бүх зүйлийг төхөөрөн өгч, Иржик хааныхаа хатан болох охины хамт буцав.

	Хөгшин хаан, алтан үст охиныг үзээд инээн баясаж, баярласандаа болоод арай л дэвхцэж гүйсэнгүй. Тэр даруй найр хуримд бэлтгэж эхлэв гэнэ. Харин Иржикт, хаан хэлэх нь:

	— Миний үгийг зөрчсөн учир чамайг дүүжлэн алаад хүүрийг чинь хон хэрээнд тоншуулах байсан юм. Гэвч чи миний төлөө нэлээд сайн үйлчилжээ. Учир иймд зөвхөн толгойг чинь авхуулж алдар, хүндтэйгээр оршуулна гэв.

	Ингээд Иржикийн толгойг авчээ. Харин алтан үст охин Иржикийн шарилыг өгнө үү? гэж хөгшин хаанаас гуйсанд цаадах нь хатандаа өгөхөө татгалзаж чадсангүй. Алтан үст охин Иржикийн толгойг хүзүүнд нь тааруулж тавиад амь алдуулдаг рашаанаар шүршсэнд хүзүү толгой хоёр нь нийлж, амь ороод сорви ч үгүй болжээ. Үүний дараа амь оруулдаг рашаанаараа шүршсэнд Иржик улам залуу, чийрэг болон босож ирээд, нүдээ арчиж

	— Би яасан бөх унтаа вэ? гэсэнд, 

	— Тийм ээ, чи их бөх унтсан байна. Харин би байгаагүй бол чи бүрмөсөн нойрсчих байсан юм.

	Иржикийн залуу сэргэлэн болсныг хөгшин хаан үзээд мөн залуу болох санаа төрж:

	— Миний толгойг аваад орхи! Тэгээд дараа нь намайг энэ гайхамшигт рашаанаараа сэргээгээрэй гэжээ.

	Хүссэн ёсоор хийжээ. Хааны амьсгаагүй хүүрийг амь оруулдаг рашаанаа дуустал шүршсэн боловч толгой, хүзүү хоёр нь нийлж өгсөнгүй. Тэгэхээр нь амь алдуулдаг рашаанаар шүршсэнд толгой бие хоёр нь тэр даруй нийлсэн боловч, үхсэн хүнийг амь оруулж сэргээдэг рашаан аль хэдий нь дууссан байжээ.

	Вант улс, эзэн хаангүй оршиж тогтнож чадахгүй болов. Иржик бас адгуусан амьтны хэлийг ч мэддэг тул түүнээс ухаантай хүн тэнд ер байсангүй. Ийнхүү Иржикийг хаан ширээнд өргөмжилж, алтан үст охин хатан нь болжээ.

	 

	
ЯНКО БААТАР

	Урьд нэг ядуу тариачин байжээ. Тэднийд талхны хэлтэрхий ч олдохгүй цаг олонтой тохиолддог байлаа. Тэгтэл бас тариачны 9 дэх хүү нь төржээ. Түүнийгээ Янко гэж нэр өгчээ. Тэр хүү эхээс гарахдаа бяцхан байсан боловч цовоо, чийрэг, маш түргэн өсөж торнисон учир Янко баатар гэж нэр өгчээ.

	Арван хоёр дахь өдөртөө Янко ах нартаа, 

	— Бие минь өсөж 12 нас хүрсэн мэт болж, хүч минь дөрвөн хүнийхтэй тэнцүү боллоо. Бүгдээр нэг тийшээ явж ажил хийе гэж хэлэв.

	Ингээд ах дүү есүүл ажил эрэхээр өглөө эртлэн явжээ. Явсаар нэгэн эзнийд ирж зэрэгцэн зогсож, хамгийн отгон дүү урагш гарч:

	— Бид танайд тариа цайруулахаар ирлээ. Бидэнд ажил хайрлана уу гэхэд, 

	— Тариа цайруулахад бие чинь бага байна гэж эзэн инээд алдан хариулав.

	— Хэчнээн хамаагүй улаан буудай өгөөд л бидний хийхийг харж байгаарай. Миний хийж амжаагүйг ах нар минь гүйцээнэ.

	Ах нар нь ургаа мод шиг том байхад, Янко дөнгөж л сая цухуйж байгаа ногоо мэт бага тул эзэн, зарц нар элгээ хөштөл инээлджээ. Янко ах нарынх шигээ шигшүүр авахад эзэн.

	— Өнөөдөр манайд улаан буудай байхгүй, харин орой болтол хэдэн бухал овьёос цайруулж өгвөл би хөлсийг нь сайн өгнө гэхэд Янко:

	— Үгүй, бид мөнгөнд дургүй харин мөнгөний оронд нэг удаа миний аваачиж чадах будаа бидэнд хайрлана уу?

	— Болно чи хэдий хирийг л нэг удаа аваачиж чадна, төдийг чамд өгье! Харин орой болтол бүгдийг цайруулж дуусгахгүй бол та нарыг шоронд хийнэ шүү!

	— За мэдлээ гэж Янко хариулав.

	Хэмжээ дамжаагүй их овьёос байсан учир Янко- гийн ах нар нэлээд сандарчээ.

	— За ах нар минь бүү сандар. Бид дуусгаж амжина. Эвтэйхэн л ажиллаад байя гэж Янко хэлжээ.

	Ах, дүү нар байдаг чадлаараа ажиллацгаав. Янко боодлыг арав арваар авч цайруулахад түүний шигшүүрээр овьёос биш, харин алтан буудай унаж байлаа. Оройхон бүгдийг цайруулж дуусгаад Янко эзнийд очсонд цаадах нь:

	— Хэлэлцэн тохирсон ёсоор, чадлынхаа хирээр тариагаа аваад яв гэжээ. Жаахан азнаж байтал захирагч, эзнийд ирж:

	— Нөгөө жаал чинь цайруулсан тариагаа цөмийг аваад явчихлаа. Үтрэм дээр ширхэг ч будаа үлдсэнгүй гэж хашхирав.

	Янког хэдхэн боодол аваачна биз гэж бодож байсан эзэн ихэд уурлав.

	Бас Янкогийн шигшүүр дороос овьёосны оронд буудай унаж байсныг сонсоод бүр ч уурлажээ. Тэгээд ах, дүү нарыг мөргүүлж, тасчуулахаар хойноос нь улангассан бух тавихыг тушаалаа.

	Ах дүү нар замаар явж байгаад, Янко

	— Хараач, бидний хойноос нэг амьтан хөөж айсуй.

	Сүйд боллоо! Бидний гэдсийг хага мөргөхөөр улангассан бух хөөж байна. Бушуухан зугтъя, гэж ах нар нь хашхиралдлаа.

	— Ах нар минь зугтаж үз. Харин би эндээ хүлээж байя гэж Янко хэлжээ.

	Ах нар нь хөл мэдэн зугтаж, Янко бухыг эвэрдэж авч хүзүүг нь хуга мушгиж орхижээ. Ингээд шуудайтай будаагаа үүрч, бухаа сугавчилсаар ах нараасаа түрүүлэн харилаа.

	Гэртээ ирээд ах дүү нар цадталаа идэж, ханатлаа унтаж маргааш нь бас л тариа цайруулахаар явж, эзнийд ирцгээгээд, 

	Эзэн минь бидэнд ажил хайрлаач! гэж Янко гуйлаа.

	— Би та нарт ажил өгье. Харин манай хар тариа, овьёосноосоо хоёр дахин их шүү. Хэрвээ орой болтол бүгдийг нь цайруулж дуусгахгүй бол та нарыг үхтэл балбаад шоронд хийнэ шүү! гэж эзэн хэлжээ.

	— За мэдлээ. Харин бүгдийг нь цайруулчихвал хэдий хэрийг би нэг удаа үүрээд харьж чадна, төдийг бидэнд өгөх юм биз дээ гэж Янког асуухад:

	— Өгнө, өгнө гэж хэлэх зуураа «Энэ хүү өчигдрийнхөө хэр аваачихад надад хагас хувь нь хоцорно.

	Бас тэгээд хар тарианы оронд улаан буудай үлдэх болно» гэж эзэн дотроо бодож байлаа.

	Янко шигшүүрээ авч, ах нар нь боодолтой тариаг нь дөхүүлж ганцаараа цайруулав. Янкогийн шигшүүрээс өчигдрийнхөөс илүү сайн буудай унаж байлаа. Орой болоход ажлаа хийж дуусаад, Янко шуудайнуудад буудайгаа савлан үүрч, ах дүү нар цөм гэртээ харихаар явжээ.

	Нөгөө захирагч гүйн ирж, үтрэм дээр бас л нэг ч ширхэг будаа үлдсэнгүй гэж хэлсэнд, эзэн ихэд уурлаж тэдний хойноос зэрлэг гахай тавихыг тушаав.

	— Хараач та минь! Бидний хойноос бас л нэг амьтан гүйж байна гэж Янко ах нартаа хэлэхэд тэд:

	— Зам дагуу тоос татуулсаар зэрлэг гахай бидний хойноос айсуй. Тэр чинь биднийг тас хадарна даа, яадаг билээ яадаг билээ гэлцэв.

	Гахай ч тулаад ирж гэнэ.

	Ах нар бутран гүйлдэхэд, харин Янко шуудайтай будаагаа авч хаяад гахайг хоёр чихнээс нь шүүрэн авч, газар савж алаад будааныхаа хамт үүрсээр ах нараасаа түрүүлэн харьжээ.

	Ах дүү нар аавдаа тариагаа өгч, өөрсдөө цадталаа идэж, ханатлаа унтаад, маргааш нь дахиад л тариа цайруулахаар явжээ. Мөн эзнийд ирцгээж:

	— Эзэн минь ажил хайрлана уу гэж гуйв.

	— Та нарт би ажил өгнө. Тэгэхдээ манай улаан буудай, хар тарианаасаа гурав дахин их юм шүү. Харин орой болтол бүгдийг цайруулж дуусахгүй бол та нарыг дүүжлэх тушаал өгнө гэж эзэн хариу өгчээ.

	— Тэг, тэг, харин бид цөмийг нь цайруулчихвал би хэдий хирийг аваачиж чадна, төдийг л бидэнд хайрлах юм биз дээ, 

	— Өгнө, өгнө гэж амласан боловч «чамтай ч одоо тооцоогоо бодох цаг болсон доо» гэж эзэн дотроо бодож байлаа. 

	Давж дийлшгүй хүнд хүчир ажил аваад хийж чадалгүй хаанд дүүжлүүлэх боллоо гэж ах нар нь Янког зэмлэжээ. 

	— Ах нараа ажилдаа орцгооё. Айсны хэрэггүй. Бид хийж чадна гэж Янко хашхирлаа.

	Ах нар нь боодолтой улаан буудайг авч өгөхөд Янко шигшсээр орой болоогүй байхад ажлаа дуусгажээ. Дараа нь Янко буудайгаа шуудайлж үүрээд эзэнтэй салах ёс гүйцэтгэхээр ирэхэд эзэн:

	— За чи ч бүхэл жилдээ идэж хүрэлцэх будаатай болсон биз дээ гэж асуув. Тэхэд Янко:

	— Нэг жил биш, харин арван жил хүрэлцэх будаатай болсон. Эзэн минь та өөрөө очоод үз л дээ гэж хариулжээ.

	Янко шуудайтай буудайгаа бүгдийг үүрч гэртээ харихаар явлаа. Эзэн уурлаж зарц нараа цуглуулаад Янкогоос буудайг нь булаан авч ах нарыг нь хамт дүүжлэхээр үлдэн хөөжээ. Нэхэн дагагсдыг дөхөж очмогц Янко буудайтай шуудайгаа шүүрэн аваад баруун зүүнгүй балбаж гарчээ.

	Ийнхүү бүгдийг нь цохиж унагаан ах нараа эзний тэргэнд суулгаж, гэрийн зүг явуулаад, өөрөө буудайтай шуудайнуудаа түүж аваад явган харьжээ.

	За ингээд зөвхөн гэр бүлээрээ биш, бүх тосгоноороо идэх хоолтой болж гэнэ дээ.

	Янко гэрээс гардаггүй байснаа орчлон дэлхийг тойрч олон хүнтэй танилцан, өөрийгөө бусдад үзүүлье гэж боджээ. Эцэг, эх, ах нартайгаа салах ёс гүйцэтгээд хандсан зүгтээ явж өгчээ. Замаар явж байтал нь төмөр тээж яваа жинчид харагдлаа. Тэрэгнүүд нь шаварт шигдээд хөдлөхөө больчихсон тул жинчид Янкогоос тусламж эрэхэд нь:

	— Би тусалъя. Харин би хэдий хэр төмөр үүрээд явж чадна, төдий чинээг надад өгнө үү? гэжээ.

	Жинчид зөвшөөрсөнд Янко ачаатай тэргүүдийг хуурай газар татан гаргаж нэгэн тэрэг төмрийг өөртөө авч үүрээд:

	— Би үүгээр сүх хийлгэнэ гээд, замдаа орж цааш явжээ.. Яван явсаар нэгэн төмрийн дархны газар ирж

	— Дархан гуай, энэ төмрөөр бүгдээр нь нэг сүх хийж өгөөч. Харин мэхэлж болохгүй шүү гэж гуйхад, 

	— Би мэхлэхгүй, харин чи манайд 3 хоног байна биз дээ гэж төмөрчин хэлэв.

	Нөгөө дархан уг төмрийн тэн хагасаар нь нэг сүх хийжээ.

	Янко хийсэн сүхийг нь авч дээш шидсэнд нэгэн цагийн дараа газар унаж тэг дундуураа салчхав. Тэхэд Янко, 

	— Чи намайг мэхэллээ. Үүнээс хойш ингэж болохгүй, чамд л муу болно шүү гэв.

	Дархан учиргүй сандарч бүх төмрөөр нь сүх хийж өгчээ. Янко сүхийг авч дээш хаясанд тэр нь хоёр цагийн дараа бууж ирэхдээ том хадан хясааг бут цохиод харин өөрөө бүтэн үлджээ.

	— За гялайлаа гэж хэлээд Янко сүхээ авч цааш явлаа.

	Ой дотор нэг хүн манжин сугалж байгаа юм шиг л царсан модыг үндсээр нь суга татаж байхыг Янко үзээд, 

	— Царс сугалагч гуай хоёулаа явж, орчлон дэлхийгээр тэнүүчилье гэхэд цаадах нь, 

	— Тэгье, гэвч юуны өмнө хэн нь хүчтэй болохоо барилдаж мэдье гэжээ. Тэгээд барилдаж, царс сугалагчийг Янко газар савж муужруулсанд нөгөө хүн нэгэн цагийн дараа ухаан оржээ.

	Хэн хэндээ үнэнч байхаа тангараглан, цааш хамт явжээ. Яван явсаар овоолсон гол төмрийн дэргэд очиход нэгэн хүн түүнийг, өвсний иш тасалж байгаа мэт хугалж байхыг хараад Янко:

	— Надтай хамт явж, орчлон дэлхийгээр хэсүүчлэхгүй юу? гэж хашхирав.

	— Тэгье, харин хэн нь тэнхээтэй болохоо урьдаар барилдаж мэдье гэж Төмөр хугалагч хариулжээ.

	Хоёулаа барилдаж, хоромхон зуур, Төмөр хугалагч унав.

	Янко, Төмөр хугалагч хоёр хэн хэндээ үнэнч байхаа тангараглаад, цааш зам нийллээ.

	Яван явсаар нэгэн том хотод ирэв. Тэр хотын нэгэн гуанзанд цөм орж, эзнээс нь хотын сониныг асуусанд

	— Онц сонин сайхан юмгүй. Харин манай хааны гурван охиныг чөтгөр хулгайлсан. Охидоо олж өгсөн хүнд алийг нь ч хамаагүй гэргий болгон өгч бас вант улсынхаа хагасыг инжинд өхөөр хаан амласан гэж гуанзны эзэн сонирхуулав.

	Янко нөхдийн хамт хааныд очоод, охидыг нь эрж олохыг амлаж, чөтгөрийнд очих замыг зааж өгөхийг гуйхад нь хаан, 

	— Би зам зааж мэдэхгүй байна. Лав л ширэнгэ ой дотор, газар дор байдаг байх. Өөрсдөө ирцгээж үз. Харин би замд хэрэглэгдэх бүхний чинь төхөөрч өгье гэжээ.

	Тэр нөхөд талх, мах, давс, будаа зэргийг уутандаа багтаж ядтал чихэж аваад өтгөн ойн зүг явлаа. Ойн захад ирээд овоохой бариад, чөтгөрийнд очих замыг эрж олохоор өдөр бүр 2 нь ойгоор тэнэх, нэг нь гэртээ үлдэж хоол хийж, олс томж байхаар хэлэлцэн тохиров.

	Эхний өдөр Царс сугалагч гэртээ үлдэж, Янко, Төмөр хугалагч хоёр ойд явжээ. Царс хугалагч будаагаа агшаан, олсоо томж суутал нь гэнэт яндан дотроос:

	— Чи будаагаа агшааж л бай. Харин түүнийгээ өөрөө иднэ гэж бүү горьдоорой гэж хашхирахыг сонсоод, 

	— Би будаагаа агшаачихсан, Үүнийг би нөхөдтэйгөө хамт иднэ. Харин чи хэн гэгч билээ. Чамд юу хэрэгтэй вэ? гэж, Царс сугалагч асуув.

	Тэгсэн зуухан дотроос сахалтай одой хүн гарч ирээд Царс сугалагчийг дор нь түлхэн унагааж, будааг нь идэж дуусгачхаад, яндан дотор орж алга болов.

	Орой нь Янко, Төмөр хугалагч хоёр иржээ. Тэд өдөржингөө эцтэлээ тэнэсэн боловч, чөтгөрийнд очих замыг олж чадсангүй. Царс сугалагч Одойн тухай тэдэндээ ярьж, цөм хоосон унтацгаажээ.

	Маргааш нь Янко, Царс хугалагчийн хамт ойд явж, Төмөр хугалагч гэртээ үлдэв. Будаагаа агшааж суутал яндан дотроос гэнэт:

	— Чи будаагаа агшааж л бай. Харин түүнийгээ өөрөө иднэ гэж бүү горьдоорой гэж хашхирахыг сонсоод, 

	— Чи өөрөө иднэ гэж бүү санаарай. Харин би нөхдийнхөө хамт хувааж иднэ гэж хариулжээ.

	Тэр даруй яндан дотроос нөгөө сахалтай Одой хүн гарч ирээд төмөр хугалагчийг унагааж будааг нь юу ч үлдээлгүй идчихээд алга болжээ.

	Орой нь өлсөж, ядарсан Янко, Царс хугалагч хоёр эргэж ирээд, 

	— За бидэнд ямар хоол хийв гэж асуухад, 

	— Царс хугалагчид тохиолдсон явдал мөн нэгэн адил гарсан гэж Төмөр хугалагч хариулав.

	Гурав дахь өдөрт нь Царс сугалагч, Төмөр хугалагч хоёр ойд явж, Янко гэртээ үлдээд будаагаа агшааж суулаа.

	Гэтэл яндан дотроос мөн л:

	— Чи будаагаа агшааж л бай, харин түүнийгээ өөрөө иднэ гэж бүү горьдоорой гэв.

	— Би будаагаа агшааж ч байна. Өөрөө ч иднэ. За за чи битгий яршиг болоод бай бушуу гараад ир гэж Янко хариуллаа.

	Яндангаас одой хүн гарч ирэхэд Янко сахлаас нь шүүрч аваад дугтарсанд цаадах нь:

	— Намайг тавиач дээ, тавиач. Би ахин ингэхгүй гэж уйлагнав.

	— Сахлаас чинь барьж байгаа болохоор ахин ингэхгүй гэдгийг чинь би мэдэж байна. Харин чөтгөрийнд очих замыг зааж өгөхөөс нааш чамайг тавихгүй дээ.

	— Би ердөө мэдэхгүй, ердөө мэдэхгүй. Чи намайг л тавь. Би чамд алт мөнгө өгье.

	— Чиний алт, мөнгө надад хэрэггүй. Гагцхүү чөтгөрийнд очих замыг л зааж өг.

	Тэгээд дахин сахлаас нь дугтарсанд одой хүн:

	— Зааж өгье зааж өгье гэж мөргөн тонголзлоо.

	Янко түүнийг тавьсанд, гурван овоохой байсан ойн цоорхойн дундах гүнзгий нүхэнд орж алга болов. Орой нь гурвуулаа будаагаа цадталаа идэж, олсоо хамтран томжээ. Нэгэн үзүүрээс нөгөөд хүртэл гурван хоног явган явахаар урт олс томлоо.

	Өглөө нь Янко ойн цоорхойд байгаа ёроолгүй нүдийг нөхдөдөө зааж өгөв. Энэ нь чөтгөрийнд орох хаалга ажээ.

	Эхлээд Царс сугалагч нүх рүү орж, олсны гурваны нэг хиртэй доош бууж байтал мэлхий энд тэнд дэвхэрч, могой дуугарч эхлэв. Царс сугалагч айж, 

	Дээш гарахаар шийдээд олсноос угзарлаа.

	Дараа нь төмөр хугалагч орж олсны хагас хиртэй доош бууж байтал тал талд нь мэлхий харайлдаж тамын дөл мэт хэлээ цухалзуулан байгаа могойг үзээд, Төмөр хугалагч бас л олсоо угзарсанд, түүнийг нүхнээс татан гаргав.

	Ингэхэд Янко:

	— Яасан аймхай амьтан бэ? За тэгвэл намайг доош нь буулга. Энэ олс ингээд унжиж байг. Би дээш гарахдаа үүнээс татна. Тэгэхэд намайг дээш гаргаарай.

	Янко нүхний бүр ёроолд буумагц тэнд зам байхыг харлаа. Тэр замаар явсаар зэс ордонд иржээ. Ордон нь эргэлдэж байснаа, Янког гурав дахин дэвсэхэд эргэлдэхээ больжээ. Тэгээд ордонд ороход нэгэн гоё хүүхэн юм оёж суулаа. Энэ нь хааны ууган охин юм сан ажээ.

	— Үйл бүтэг! хүүхэн гэж Янког хэлэхэд

	— Ерөөл тогтог. Манай энд хоёр хөлтөн байтугай, жигүүртэн шувуу ч нэвтэрч чаддаггүй юм сан. Чи хаанаас гарч ирэв? Гурван толгойтой луу ирэхээс өмнө бушуухан зайлж үз. Тэгэхгүй бол чамд муу болно гэж хааны охиныг хэлэхэд Янко:

	— Битгий ай! Би өөрийгөө хамгаалж чадна гэж тайтгаруулахыг оролдоход, хааны охин:

	— Чи яаж өөрийгөө хамгаалах юм бэ? Чи түүний дэргэд хулгана шиг байна шүү дээ гээд уйлав.

	— Луу ирэхийг та яаж мэддэг юм бэ? гэж Янко асуухад, 

	Луу гэртээ дөхөж ирмэгц арван пүү шийдэм хашаан дотор хаядаг бөгөөд тэр үед хэн ч гэрээс зориглон гарч чаддаггүй юм гэлээ.

	Гэнэт хашааны дотор арван пүү шийдэм унаж гэнэ. Түүнийг Янко шүүрэн авч алс хол шиджээ. Өөрийндөө хэн нэгэн хүн байгааг мэдээд луу гэрийн зүг явлаа. Энэ хооронд хааны охин, гурван зуун хүний хүчтэй болгодог бөгжөө Янкогийн хуруунд хийж өгөөд, түүнийг хатавчиндаа нуужээ. Луу нисэн ирж:

	— Хүүе хүүхэн, хүний үнэр ханхалж байна уу даа?

	— Хүн байтугай жигүүртэн шувуу нисэн орж үл чадах ийм газар хүн яаж байх вэ дээ гэж хааны охины хариулахад, Янко хатавчны араас гарч:

	— Би энд байна, чи юу гээ вэ гэхэд луу, 

	— Зэсэн үтрэм дээр очиж зодолдъё гэжээ.

	Ингээд хоёулаа зэсэн үтрэм дээр очиж тулалдав.

	Янко лууг шүүрэн авч газар савж, өвдгийг нь хүртэл зэсэд шигтгэжээ. Гэсэн ч луу сугаран гарч ирээд Янког бүслэхийг нь хүртэл шигтгэлээ. Янко мөн сугарч гараад лууг дахин барьж аваад савсанд лууны дөнгөж гурван толгой нь л цухуйж байлаа.

	— Янко лууны гурван толгойг тас цавчиж алаад, хааны охиныд эргэж иржээ.

	Хааны охин баярлан уйлж, аврагч хүнээ чухам юугаар талархахаа мэдэхгүй байв.

	— Дүү нар минь юу болж байгаа болдоо! Тэдэнд хэн туслах юм билээ гэж хааны охин ярихад Янко:

	— Бүү ай. Бүх юмаа аваад надтай хамт явж дүү нарындаа очих замыг зааж өг гэв.

	Хааны охин зэсэн савх авчирч дохисонд, зэсэн ордон нь зэсэн алим болжээ. Тэр алимаа аваад хааны охин Янкотой хамт явлаа. Замдаа дунд дүүгийндээ очих зам зааж өгчээ. Янко хааны охиныг газар дээр гарах хаалганы дэргэд аваачиж олсноос уяад татсанд царс сугалагч, Төмөр хугалагч хоёр тэр охиныг дээш татан гаргав.

	Янко хааны охины зааснаар цааш явж байгаад мөнгөн ордонд иржээ. Ордон нь бас л эргэлдэж байлаа. Янко гурав дахин дэвсэхэд, ордон зогслоо. Ордонд ороход хааны дунд охин сууж байснаа айсхийж.

	— Хүн амьтан битгий хэл, жигүүртэн шувуу ч нисэн орж үл чадах ийм газар, чи хаанаас гарч ирэв. Зургаан толгойт луу ирэхээс өмнө бушуухан зугт.

	Тэгэхгүй бол чамд аюул учирч болно шүү гэхэд нь Янко, 

	— Бүү ай, би эгчийг чинь чөлөөлсөн, одоо чамайг чөлөөлнө гэв.

	Удалгүй арван пүү шийдэм уналаа. Янко түүнийг аваад алс хол шидэж орхив. Зургаан толгойтой луу ч гэрийн зүг явлаа. Энэ хооронд хааны охин зургаан зуун хүний чадалтай болгодог бөгжөө, Янкогийн хуруунд хийгээд хатавчиндаа нуужээ. Зургаан толгойтой луу нисэн ирж, 

	— Хүний үнэр ханхалж байна уу даа? Тэр хүн хаана байна. Би түүнийг иднэ гэж хашхирлаа.

	Жигүүртэн шувуу нисэн орж үл чадах энэ газар хүн хаанаас ирэх билээ гэж хааны дунд охин хариулав.

	Янко хатавчны араас гарч, мөнгөн үтрэм дээр очиж луутай зодолдохоор явжээ. Янко лууг эрчлэн цохисонд бүх бие нь мөнгөнд шигдэж зөвхөн толгой нь цухуйж байлаа. Янко сүхээ авч лууны зургаан толгойг тас цавчиж алаад, эргэж ирсэнд хааны охин баярлан уйлж.

	— Миний отгон дүүд тусална уу? гэж гуйв.

	— Хоёр эгчийг нь чөлөөлсөн юм. Отгон дүүг нь ч чөлөөлнө дөө. Харин дүүгийндээ очих зам зааж өгнө үү? гэж Янко хэлэв.

	Хааны дунд охин, мөнгөн савхаар дохисонд, мөнгөн ордон нь мөнгөн алим болжээ. Мөнгөн алимаа авч Янкогийн хамт цааш явлаа. Замдаа отгон дүүгийндээ очих замыг зааж өгчээ. Янко дунд охиныг газар дээр гарах хаалганы дэргэд хүргэж олсноос уяад, түүнийгээ татсанд цаад хоёр нь тэр охиныг дээш татан гаргав.

	Янко эргэлдэж байгаа алтан ордны дэргэд ирж түүнийг гурав дэвсэн зогсоогоод, отгон дүүгийнд нь иржээ. Тэр охин эгч нараасаа ч улам гуа сайхан юмсанжээ. Отгон охин нь Янкогийн хуруунд нэг мянган хоёр зуун хүний хүчтэй болгодог бөгжөө хийж өгөөд хатавчиндаа нуулаа.

	Удалгүй арван хоёр толгойтой луу нисэн ирэхэд, Янко урьдаас нь гарч алтан үтрэм дээр очиж түүнтэй байлдахаар явлаа. Янко, лууг шүүрэн авч газарт шидсэнд луу хүзүүгээ хүртэл алтанд шигдэж, зөвхөн арван хоёр толгой нь цухуйж байлаа. Түүний толгойг тас цавчиж алаад отгоныд эргэж иржээ.

	Хааны отгон охин баярлан уйлж, амь аварсан ачийг нь юугаар хариулахаа мэдэхгүй байв. Ийнхүү алтан ордноо алтан алим болгон хувиргаад, Янкогийн хамт газар дээр гарах хаалганы дэргэд иржээ. Янког олсноос татмагц Төмөр хугалагч, Царс сугалагч хоёр хааны отгон охиныг дээш татан гаргав. Дараа нь Янко руу олсоо дахин унжуулав. Янко олсоор биеэ ороож дээш гарахыг завдсанаа, гэнэт нөхдийнхөө үнэнч эсэхийг шалгамаар санагдаж, олсноос чулуу дүүжлээд өөрөө хаалганаас зайлжээ. Энэ үед цаад хоёр нь муу санаа гаргажээ. Янко өөрөө хааны охинуудын нэгэнтэй сууж вант улсын нь хагасыг инжинд авч бидэнд юу ч үлдээхгүй байх гэж тэр хоёр бодоод Янког нүхэнд нь орхихоор шийджээ. Ийнхүү олсноос татаж байснаа тас огтолсонд, чулуу нь нижигнэн доош уналаа.

	Нөхдийнхөө ичгүүртэйгээр урвасныг Янко сая ойлголоо. Янко газар доорх замаар уйтгарлан явсаар хангарди шувууны хоёр ангаахайтай үүрний дэргэд, иржээ. Тэгэхэд нь том могой, ангаахайнуудыг залгихаар үүр рүү нь гэтэж байсан тул орилолдож гуаглаж байлаа. Янко сүхээ авч, могойг тас цавчиж алаад байтал хангарди шувуу нисэн ирж:

	— Энд хүн ирсэн нь юутай сайхан азтай хэрэг билээ. Би ер хүний мах амсаж үзээгүй юм сан гэж хашхирахад ангаахайнууд

	— Могой алж, бидний амийг аварсан юм тэр чинь, амийг нь бүү хорло гэж гуйлаа.

	— Хүн, танд баярлалаа! Ачийг чинь юугаар хариулах билээ дээ гээд хангардийг буухад Янко

	— Намайг энэ тамаас гаргаж өгнө үү? гэж гуйжээ.

	— Болно, харин чи тэр үхэр бэлчиж байгаа гол руу очоод зуун шар алж, махыг нь нэгэн торхонд хийж, торхоо усаар дүүргээрэй гэв.

	Хангардийн хэлсэн ёсоор бүгдийг хийжээ. Дараа нь Янко, хангардийн хоёр далавчны хооронд сууж хоёр торхоо хажуудаа тавихад хангарди, 

	— Миний хошуунаас утаа гарвал ус цутгаарай, дүл асвал мах чихээрэй, гэж эс тэгвэл бид хоёр гарч чадахгүй шүү гэжээ.

	Тэд Янкогийн анх газраас буусан нүхээр дээш хөөрөн нисжээ. Янко шувууны хошуунд үргэлж л мах чихэж, ус цутгасаар байлаа. Гэтэл мах нь дууссан байв. Газар дээр гарах дөхөж байтал хангардийн хошуунаас дүл асаж байхыг Янко харлаа. Аргаа бараад хөлөөсөө хэсэг мах огтлон авч хошуунд нь чихжээ. Тэгээд газар дээр арай ядан гараад хангарди, 

	— Янко чи хамгийн сүүлчийн удаа надад ямар мах өгөв өө? Би ийм мах ер амсаж үзээгүй юм байна гэхэд, 

	— Би хөлөөсөө огтлоод өгчихсөн юм гэж Янко хариулжээ. Нөгөө хангарди махыг бөөлжиж гаргаад Янкогийн хөлд тавьсан даруй наалдан ургажээ.

	Янко явсаар нөхдөө гүйцэж ирлээ. Тэд нь Янког хараад ихэд айн, өвдөг сөхрөн уучлалт гуйн мөргөж гэнэ.

	Янко тэднийг уучилсан боловч бүтэн долоо хоног сууж чадахгүй болтол зоджээ. Ингэхэд хааны отгон охин Янкод их баярлаж байлаа.

	Бүгдээр явсаар хааныд иржээ. Хаан тэр даруй найр хурим хийж, ууган охиноо Царс сугалагчид дунд охиноо, Төмөр хугалагчид, отгон охиноо Янкод тус тус гэргий болгон өгчээ.

	За ингээд, Царс сугалагч эхнэртэйгээ зэсэн ордонд, Төмөр хугалагч мөнгөн ордонд, Янко хааны отгон охинтой алтан ордонд суугаад амар сайхан жаргажээ. Хэрэв тэд үзээгүй л бол, одоо ч гэсэн жаргалтай сайхан амьдарч байгаа байх даа!

	 

	
ЭРДЭМТЭЙ НОХОЙ

	— Тосгоны нэг баян эзэн уншиж ч мэддэггүй, бичиж ч чаддаггүй тэнэг мөртөө, мундахгүй их зантай юмсанжээ. Тэгээд тосгондоо хамгийн сайн хүн гэж магтуулах дуртай байжээ. Тэр баян эзэн, шунагаас гадна их ууртай, зарц нар нь түүний нохойноос дор муу амьдардаг учир тариачид түүнд маш дургүй байжээ.

	Баян эзэн нохойгоо хүнээс ч илүү хайрладаг байв. Ялангуяа Азорка гэдэг нохойгоо их хайрладаг бөгөөд хаана ч гэсэн ийм нохой байхгүй, ярьж чаддаггүйгээс биш, юм бүхнийг ойлгодог юм гэж түүнийгээ үргэлж магтдаг байлаа.

	Баян эзнийх зарц Мартиндаа Азорка гэдэг нохойгоороо үргэлж дээрэлхдэг байв.

	Нэгэн өдөр эзэн, 

	— Мартин аа, нохойн ямар нэг сургууль байдаг бол би Азоркаа түүнд оруулах сан. Тэгвэл миний нохой улам ухаантай болно доо.

	Мартин авхаалжтай сэргэлэн залуу байжээ. Бас эзнээсээ дарлал, зовлонгийн хүндийг амсаж байсан боловч энэ бүхнийг тэсвэрлэн өнгөрүүлж байлаа. Учир нь Мартин дөрвөн хүүхэдтэй бөгөөд уг тосгонд өөр ажил олдохгүй байжээ. Эзнийд дээрэнгүй байдал Мартины дургүйг хүргэж байснаас, эзнээ залхаахаар шийдэж:

	— Нохойн сургууль аль хэдий нь байгуулагдсаныг та одоо болтол мэдээгүй гэж үү гэв.

	— Битгий дэмий донгосоод бай гээд эзэн уурлалаа.

	— Дэмий ч биш дээ. Ухаантай нохойг ярианд сургадаг сургууль бий гэж баярын өдөр надад нэг ойн цагдаа ярьсан юм гэхэд эзэн нь баярлаж, 

	— Яасан сайн юм бэ? Тэр сургууль хаана байдгийг чи мэдэх үү, тэгээд?

	— Мэдэлгүй яах вэ! Тээр ойн цаана байдаг юм. Харин тэр хүртэл замын хөлс 20 крон (төгрөг) шүү.

	— Хорин кроноор хоосортол ч хаа байсан юм бэ! Харин чи Азоркаг маань тэнд аваачиж өг. Би чамд одоо зуун крон өгье. Ном заалгах хөлсийг дор нь төлөх хэрэгтэй болж магадгүй.

	Ядуу хүнд сохор зоос ч өгөхгүй мөртөө шал дэмий хэрэггүй юманд ийм их мөнгө үрнэ гэнэ. За чамайг нэг чадъя даа» гэж Мартин дотроо боджээ.

	Баян эзэн нь Мартинд мөнгө, талх, харин Азоркад шарсан мах өгчээ. Зарц нь нохойгоо дагуулсаар ойд очиж өөрийн найз ойн цагдаагийнд иржээ. Ойн цагдаа, хэргийн учир, чухам юунд байгааг сая мэдэж нэлээд удаан инээж байснаа, 

	— Танай эзнийг залхаах хэрэгтэй юм байна. 

	Азоркаа манайд орхи. Үүгээр хүн амьтан явдаггүй юм. Энэ тухай хэн ч мэдэхгүй гэв.

	Хоёр хоноод Мартин, гэртээ харилаа. Азорка минь яаж байна гээд л эзэн нь асууж гарчээ.

	— Эзэн минь та өөрөө тэнд байгаагүй нь харамсалтай байна. Азорка маань яг л урьд сургуульд сурч байсан юм шиг л ширээндээ сууж ном заалгаж эхэлсэн. Багш нь түүнийг их ч магтаж байна билээ. Жил болоод сургуулиа төгсөнө гэсэн. Би зуун крон төлсөн. Жил болоод мөн зууг өгөх хэрэгтэй гэнэ гэж Мартин хариулав.

	— Би үүнд зориулж таван зуун крон өгөхөд ч бэлхэн. Харин нохойг минь үзэхээр цөм цугларахад нь би чухам ямар нохойтойгоо тосгоныхондоо үзүүлнэ дээ.

	Хагас жил ч болоогүй байтал нөгөө баян эзэн нохойгоо эргүүлэхээр зарцаа явуулжээ. Мартин шууд явсаар ойн цагдаагийнд ирж өвс хураахад нь туслаад хоёр хоногийн дараа гэртээ харилаа.

	Зарцаа дөнгөж л ирмэгц, эзэн нь Азорка яаж байна гээд шалгаж гарчээ.

	— Зүгээр, зүгээр, эзэн минь, нохой маань их сайн сурч байгаа. Энэ нохой одоохон ярьдаг болно гэж багш нь хэлж байна билээ гэж Мартин ярьжээ.

	Жилийн хуучаар эзэн нь Мартиныг бас л нохойн сургууль руу явуулав. Замын хүнсэнд хорин крон, ном сургасны хөлсөнд 100 крон өгөхөөр Мартинаар явуулав. Зарц нь ойн цагдаагийнд очиж хоёр хоноод эргэж иржээ.

	— Тэгээд өнөө Азорка хаана байна гэж эзэн нь асуухад, 

	— Манай Азорка бүр муу зан сурчихжээ эзэн минь их сайн ярьдаг болсон. Гэвч чухам юу ярьж байгаа нь та сонссон бол бас хэцүүхэн байх сан даа. Гэр чинь таныг онгироо, тосгоныхныгоо бүгдийг нь дээрэмдсэн, эгч, дүү нараа хуурсан, төрсөн эцгийгээ алсан гэж байна. Бас энэ бүхнийг тосгон даяар зарлана гэж намайг их сүрдүүллээ шүү. Ингэхэд миний уур хүрч, нохойны чинь «хүзүүнээс чулуу уяад цөөрөм рүү хаячихсан.

	Баян эзэн баахан гутарсан байдалтай байснаа гэнэт:

	— Чиний хийсэн зөв, Мартин минь. Тийм нохой сохор зоосны ч үнэ алга. Харин биднийг гагцхүү бузарлах байжээ гэж хашхирав.

	Үүнээс хойш баян эзэн нохойгоороо дээрэлхээ больжээ. Харин эрдэмтэй нохой нь ойн цагдаагийнд байсаар хэлд орж чадсангүй.

	 

	
ЭЗЭН ЗАРЦ ХОЁР

	Урьд нэг бэлэвсэн авгай, хүү Гонзатайгаа хамт суудаг байжээ.

	Тэд ядуу хоосон учир цадталаа хооллож байсан удаагүй ажээ. Хүүгээ өсөж том болоход хөөрхий эжий нь, 

	— За Гонзик минь, алтан дэлхийгээр хэсүүчилж ажил олж үз. Аз заяа байвал над шиг ингэж гуйлгачлахгүй явж юу магад билээ. Тийм сайхан даг ирэхэд төрүүлж, тэжээсэн ээжийгээ бүү мартаарай гэж хүүдээ хэлэв.

	Гонза хөрст дэлхий дээгүүр хэсүүчлэн тэнэхээр гарчээ. Нэгэн тосгоноос нөгөөд дамжин явсаар эцэст нь нэгэн баян тариачныд хөлсний зард болон суулаа.

	Өглөө эрт эзэн нь Гонзаг дуудан ирүүлж:

	— Чи өнөөдөр явж тариа бооно. Энэ талхнаас зүсэж ав гэхэд.

	Гонза, хутга авч талхнаас томхон зүсэж авах гэтэл:

	— Хүүе, хүүе, яасан том авдаг юм бэ? гэж эзэн нь хашхирав. Гонза урьдынхаас арай багахан хэсгийг зүсэж авах гэтэл эзэн нь, 

	— Хүүе, хүүе арай л том байна гэж дахин болиулав.

	Энэ ч бас л том байна. Жаахан, бага хэрчилдээ! Хэрэв чи том талх идье гэж бодож байвал энэ зүсэм талхаа усанд хийчих тэгвэл тэндээ ургадаг юм гэж эзэн нь гурав дахь удаагаа хашхирчээ.

	Гонза тарианы талбайд очиж талхаа бушуухан идчихээд бутны сүүдэрт унтжээ. Оройхон сэрээд ганцхан боодол боож бүрий болохоор гэртээ ирэхэд нь:

	— Чи ч лав бүтэн бухал тариа боож дуусаад ирсэн биз дээ гэж эзэн нь асуухад Гонза

	— Тэр чинь хэтэрхий их юм биш үү гэж хариуллаа.

	— Чамайг олигтой ажиллахгүй гэдгийг би мэдэж байсан юм. Гэвч хэдэн боодол хийв дээ. Бухлын хагасыг боосон уу? гэж эзэн нь дахин асуув.

	— Энэ чинь бас л их байна даа гэж Гонза хариулав. 

	— Чи тэгээд өдөржингөө юу хийв ээ? Арай л ганцхан боодол тариа боосон юм биш биз дээ?

	— Ганцханыг боосон, харин ургана байх гээд түүнийгээ усанд хийчихсэн гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

